Súðavíkurhreppur

- Fundargerð -

43. (Auka) fundur sveitarstjórnar kjörtímabilið 2006-2010
Árið 2009, þriðjudaginn 19. maí kl. 16:00 var haldinn fundur í sveitarstjórn Súðavíkurhrepps í fundarsal Álftavers að Grundarstræti 3.

Mætt voru: Ómar Már Jónsson, sveitarstjóri/oddviti, Hulda Gunnarsdóttir, Valgeir Hauksson og Sigurdís Samúelsdóttir. 
Oddviti setti fundinn, bauð fundarmenn velkomna og óskaði eftir athugasemdum við fundarboð.  Engar athugasemdir gerðar við fundarboðið.
Sveitarstjóri kom með dagskrárbreytingatillögu um að: Fyrirhuguð fyrningarleið  veiðiheimilda í samræmi við stjórnarsáttmála núverandi ríkisstjórnar verði dagskrárliður nr. 4 og að aðrir liðir fundargerðar færist aftar sem því nemur.

Samþykkt samhljóða.

Dagskrá:
1. Endurskoðun fjárhagsáætlunar Súðavíkurhrepps og stofnana hans fyrir árið 2009

2. Beiðni um umsögn á umsókn um endurnýjun á rekstrarleyfi.  Umsækjandi er Ævintýradalurinn ehf

3. Aðalfundarboð Sumarbyggðar hf fyrir árin 2007 og 2008

4. Fyrirhuguð fyrningarleið veiðiheimilda samkvæmt stjórnarsáttmála núverandi ríkisstjórnar

5. Erindi dagsett 07.05.09 frá 6. og 7. bekk Súðavíkurskóla vegna landrofs við Langeyrartjörn 

Lagt fram

6. Stefnumörkun Sambands íslenskra sveitarfélaga fyrir árin 2009-2010 með aðgerðaáætlun

7. Fundargerð 763 fundar stjórnar Sambands íslenskra sveitarfélaga 

8. Minnisblað vegna samráðsfundar sveitarfélaga um efnahagsvandann sem haldinn var 13. maí sl.

9. Úrskurður Úrskurðarnefndar um upplýsingamál vegna kæru Margrétar Karlsdóttur á synjun Súðavíkurhrepps um afhendingu tiltekinna gagna vegna Birnustaða


1. Endurskoðun fjárhagsáætlunar Súðavíkurhrepps og stofnana hans fyrir árið 2009
Fjárhagsáætlun fyrir árið 2009 var samþykkt á 39. fundi sveitarstjórnar þann 15. janúar sl. Í mars sl. var hafist handa við heildarendurskoðun á öllum rekstri sveitarfélagsins með það að markmiði að lækka rekstrarkostnað enn frekar þar sem því verður við komið og er í samræmi við núverandi stöðu efnahagsmála á landsvísu.  
Í endurskoðaðri fjárhagsáætlun er m.a. gert ráð fyrir 7,5 millj. lækkun á áætluðu framlagi frá jöfnunarsjóði sveitarfélaga, auk þess sem ýmsir aðrir tekjuliðir hafa verið endurskoðaðir.
Jafnframt er gert ráð fyrir breytingum sem eiga að leiða til lækkunar rekstrarkostnaðar. Þar ber helst að nefna að gert er ráð fyrir að yfirstjórn grunnskóla, leikskóla og tónlistadeildar verði sameinuð undir einum skólastjórnanda auk þess sem fækkað verður um eina bekkjadeild í grunnskóla og jafnframt verða ökutækjastyrkir lækkaðir.  Áætlaður lækkun kostnaðar er kr. 4,8 millj.
Gert er ráð fyrir lækkun launa sveitarstjórnarmanna um 25% sem nemur kr. 160 þús. og samkvæmt ósk sveitarstjóra er gert ráð fyrir 10% lækkun launakostnaðar sveitarstjóra.  Jafnframt er gert ráð fyrir lækkun kostnaðar við minka- og refaveiðar á árinu um kr. 900 þús.  
Með áorðnum breytingum á fjárhagsáætlun fyrir árið 2009 eru tekjur samstæðureiknings Súðavíkurhrepps, (A og B hluta), áætlaðar kr. 161.357.000 og útgjöld áætluð kr. 142.591.000.
Niðurstaða reksturs án fjármagnsliða og afskrifta er því jákvæð um kr. 18.766.000. 

Fjármagnsgjöld umfram fjármunatekjur eru áætlaðar kr. 4.545 þúsund og afskriftir áætlaðar kr. 9.476.000.
Rekstrarniðurstaða samstæðureiknings Súðavíkurhrepps er því áætluð jákvæð um kr. 4.745.000.

Endurskoðuð fjárhagsáætlun fyrir árið 2009 samþykkt samhljóða.
2. Beiðni um umsögn á umsókn um endurnýjun á rekstrarleyfi. Umsækjandi er Ævintýradalurinn ehf
Sveitarstjórn gerir enga athugasemd við umsóknina og mælir með að hún verði samþykkt.
3. Aðalfundarboð Sumarbyggðar hf fyrir árin 2007 og 2008
Samkvæmt aðalfundarboði er gert ráð fyrir aðalfundi 23. maí nk.
Sveitarstjórn er sammála um að sveitarstjóri fari á fundinn og fari þar með atkvæði sveitarfélagsins.
Hér mætti Barði Ingibjartsson á fundinn.
4. Fyrirhuguð fyrningarleið veiðiheimilda samkvæmt stjórnarsáttmála núverandi ríkisstjórnar

Sveitarstjórn Súðavíkurhrepps tekur heilshugar undir þá ákvörðun ríkisstjórnarinnar um að gera hlutlausa og faglega úttekt á áhrifum fyrirhugaðrar fyrningarleiðar veiðiheimilda í samræmi við stjórnarsáttmála þar um.
Þar skiptir mestu máli að leita allra leiða til þess að láta stjórnkerfi fiskveiða þjóna fyrst og fremst hagsmunum heildarinnar og þar verði jafnframt undirstrikað að fiskistofnarnir umhverfis landið séu sameign þjóðarinnar.  
Sérstaklega verði horft til þess að stjórnkerfi fiskveiða sé í stakk búið að stuðla að verndun og hagkvæmri nýtingu og tryggi trausta atvinnu í dreifðum byggðum landsins.  Jafnframt verði tryggt að úthlutun veiðiheimilda myndi ekki eignarrétt eða óafturkallanlegt forræði einstakra aðila yfir veiðiheimildum.  Samkvæmt núverandi fyrirkomulagi er staða stjórnkerfis fiskveiða á Íslandi í mikilli andstöðu við lög um stjórn fiskveiða.
Í þeirri vinnu sem framundan er verði leitast við að breytingar sem gerðar verða á fiskveiðistjórnunarkerfinu verði gerðar í samvinnu við hagsmunaaðila í sjávarútvegi, þar sem hagsmunir heildarinnar verði hafðir að leiðarljósi. 
5. Erindi dagsett 07.05.09 frá 6. og 7. bekk Súðavíkurskóla vegna landrofs við Langeyrartjörn
Í erindinu er upplýst að nemendur hafi undanfarin ár fylgst með auknu landbroti meðfram Langeyrartjörninni og telja líklegt að rof komi í tjörnina innan tíðar verði ekkert gert í málinu.  Jafnframt er óskað eftir upplýsingum um hvort ætla megi að úr því verði bætt.  
Sveitarstjórn þakkar innsent erindi.  Samkvæmt samþykktri samgönguáætlun var gert ráð fyrir sjóvörn við Langeyrartjörn á árinu 2009 þar sem 7/8 kostnaðar yrði greitt af ríkissjóði.  Samkvæmt tilkynningu sem barst frá Siglingastofnun í janúar 2009 var tilkynnt um frestun framkvæmda á sjóvörn við Langeyrartjörn.  
Sveitarstjórn mun áfram fylgja því eftir að láta verja Langeyrartjörn fyrir frekari landrofi.   
Lagt fram

6. Stefnumörkun Sambands íslenskra sveitarfélaga fyrir árin 2009-2010 með aðgerðaráætlun
Lagt fram til kynningar.
7. Fundargerð 763 fundar stjórnar Sambands íslenskra sveitarfélaga 
Lagt fram til kynningar.
8. Minnisblað vegna samráðsfundar sveitarfélaga um efnahagsvandann sem haldinn var 13. maí sl.
Lagt fram til kynningar.
9. Úrskurður Úrskurðarnefndar um upplýsingamál vegna kæru Margrétar Karlsdóttur á synjun Súðavíkurhrepps um afhendingu tiltekinna gagna vegna Birnustaða
Úrskurðarnefnd um upplýsingamál kvað hinn 13. maí sl. upp úrskurð í máli nr: A-300/2009.  Niðurstaða úrskurðarins er að nefndin staðfestir ákvörðun Súðavíkurhrepps frá 19. janúar 2009 um að synja beiðni kærenda um aðgang að lögfræðiáliti Andra Árnasonar hrl. 
Lagt fram til kynningar.

Fleira ekki gert, fundargerð upplesin og samþykkt. Fundi slitið kl. 19:55.

Sign:

Ómar Már Jónsson

Valgeir Rúnar Hauksson
Barði Ingibjartsson
Hulda Gunnarsdóttir

Sigurdís Samúelsdóttir

